
RELOCATION 

 

Nimin khan Chief Minister Pu Lalduhoma hovin State Level Management 

Authority on Relocation of Neihloh Village-te chu CM Conference Hall-ah an 

thukhawm.  

 

Leilung chhiatna laka khaw puma him lo, khaw thar sahsak mek Serchhip 

district a Neihloh khaw thar chungchanga thuneitu sang thukhawm hian hmalak 

tawh chinte an en a. A tira chhungkaw 92, a hnua chhungkaw 91 ni ta te hnenah 

chenna in sakna tur thawh khatna atan cheng nuai 5 theuh leh thawh hnihna atan 

cheng nuai 4 theuh pek an ni tawh a. A hnuhnung ber buaipui leh mek a ni. Khaw 

chhung kawng laih (formation cutting) zawh thawkhat tawh a ni a, Concrete 

Pavement tur a ni. Pavement tih hma hian Tui pipe phum ngaite phum fel hmasak 

vek ni se an ti a. Tui pipe hi a tam zawk phum tawh a ni. Tuilakna tur tui pump hi 

kar leh lamah an pump chhin thei tawhin an ring. Zirtirtute chenna in tur hi sak zawh 

tawh a ni a, sikul sakna tur hi sanction nghah mek a ni. Electric hi transformer bun 

fel tawh a ni.  

 

Health & Family Welfare lam pawh an hmunhma Health Clinic an bunna tur 

sum ruahman tawh a ni a, Anganwadi pawh an kuta dah a ni. VC House hi RD & 

AD lamin a sakna tur lo ngaihtuah se an ti a, DC Serchhip chu Library, Community 

Hall leh Fair Price Shop proposal lo duang tura tih a ni. 

 

<><><> 

MLA CUP 

 

Aizawl West-II assembly bial huam chhunga veng paruk - Dinthar, Tuikual 

North, Tuikual South, Vaivakawn, Kanan leh Dawrpui Vengthar - te tana inelna, 

'Aizawl West-II MLA Cup 2026' chu nizan khan Youth Activity Centre, Dawrpui 

Vengtharah hawn a ni.  

 

Aizawl West-II assembly bialtu MLA Pu Lalnghinglova Hmar chuan MLA 

Cup buatsaih a nih chhan sawiin, "Bial chhung mipuite inpawhtlanna tur a nih 

piahlamah talent haichhuahna leh tahhriam zelna turin duan a ni a. Chutiang tur 

chuan Basketball, Football leh Futsal-ah te chuan kum naupang zawkte tan bik 

inelna buatsaih a ni. Chutihrualin, intihsiakna-ah a tam thei ang an tel a, inelna nuam 

leh hlimawm tak ni turin Badminton-ah chuan kum upa lam tan inelna siam a ni 

thung." a ti a. Bial mipuite chu zan dangah pawh MLA Cup khelhnaah a tam thei 

ang kal thin turin a sawm a ni. Inelnaah chuan a tawpah champion pakhat awm a 

ngai thin. Theihtawp chhuah theuhin bial chhung veng paruk atangin infiammite 

hlim takin inkhel se tih chu a duh dan a nih thu a sawi a. November 26 zanah, Tuikual 

North Futsal Ground-ah Aizawl West-II MLA Cup hmawrbawkna hun hman a nih 

tur thu a sawi bawk. 

 



MLA Cup hawnna hi Pu K. Lalthlengliana, Vice Chairman, Organising 

Committee in a kaihruai a. Pu Lalrintluanga, Secretary, Organising Committee in 

report pe in, hawnna programme zawhah hian Dawrpui Vengthar U-21 leh Tuikual 

South U-21 te Basketball-ah an intum nghal a ni. Aizawl West-II MLA Cup-ah hian 

infiamna chi ruk - Basketball, Badminton, Cricket, Football, Futsal leh Volleyball - 

ah veng hrang hrangte an inel dawn a ni. Intihsiaknaa champion hian cheng nuai 

khat an dawng ang a, pahnihna-in cheng sing nga leh, pathumnain cheng sing thum 

an dawng dawn a ni. MLA Cup atana inbuatsaihna'n bialtu MLA hian veng tinte chu 

sports equipment leh jersey a pe a, a tul apianga hman turin Local Council te chu 

cheng 15,000/- theuh a pe bawk a ni. 

 

<><><> 

HEROIN  

 

Assam Rifles leh Sakawrdai Police Station a thawkte tangrual chuan Pathianni 

khan New Vervek khua-ah heroin gram 106 chuang an man. 

 

Assam Rifles thuchhuahin a tarlan danin an heroin man hi cheng nuai 21 leh 

sing 3 hu a chhut a ni a. Heroin neitu a puh mi 2 leh a tawlh rukna atana hman ni a 

hriat bike pakhat an man tel a. Heroin hi Manipur atanga dan kalha rawn tawlh ruk 

ni a rin a ni. Heroin man leh mi 2 an mante bakah bike hi Sakawrdai Police Station-

ah hlan a ni a. Narcotic Drugs & Psychotropic Substances Act, 1985 tlawhchhanin 

thubuai ziahluh a ni a. Chhui zui mek a ni.   

 

<><><> 

LIBRARY 

 

 Mizoram State Central Library chu kumin January atang October thla chhung 

khan mi 9,139 in an tlawh. 

 

Akashvani News Aizawl in thu a dawn danin Mizoram State Central Library 

chu kumin January leh October thla chhung inkar khan mi sang 9, 139 in an tlawh. 

Hemi hun chhung vek hian member-a inziaklut mi 450 an awm a, State Central 

Library hmang tangkai tu leh tlawh tute zingah hian zirlai 3,524 awmin, thalai hna 

zawng mek  leh lehkhabu chhiar tura tlawh hi mi 5,509 an awm a, Research Scholar 

106 an awm bawk. Mizoram State Central Library ah hian Lehkhabu chi hrang hrang 

chhiar tur hi a vaiin 74,293 a ni a, January leh October thla inkar chhung khan 

lehkhabu 4,132 hawh chhuah a ni a. State Library hnuaiah hian sorkar pawmpui 

tlawmngai pawlte Library 518 an awm mek a ni. 

 

Library-a lehkhabute hi Software application hmangin kum 2014 atang khan 

computerised vek a ni a. Nikum 2025 atang khan LIBSYS Software chu KOHA 

Application Software hmanga thlak a ni a, Aizawl Smart City Ltd. hmalakna-in kum 

2025 atang khan Digital e-Library hman theiha siam a ni bawk. 

 

Kum 2022-ah IAS/Civil Service Corner din a ni a, thalai ten an hmang tangkai 

hle a, a bikin hna zawngte’n an chhawr hle a ni. Lehkhabu pawh a theih ang anga tih 

changtlun a lei belh zel a ni a. Library Service pawhin hma a sawn ve zel a. Zirlai, 

Re-search Scholar leh hna zawngten a bik takin an hlut a, an hmang tangkai em em 

a. Mizoram State Central Library chu a enkawl tuten thalai tam thei ang ber ten 

hmang tangkai zel turin leh inthlahrung hauh lo a tlawh thin turin mi zawng zawng- 

Akashvani News Aizawl palai kaltlangin  an sawm nawn thu an sawi a ni. 

 



<><><> 

FOREIGN SECY ARRIVES AT KATHMANDU : 

 

India Foreign Secretary Vikram Misri chu, ni hnih cham turin 

vawiinchawhma khan Nepal khawpui Kathmandu a thleng. 

 

India Foreign Secretary hi Thribhuvan International Airport-ah Nepal-a India 

ambassador leh Nepal Sorkar hotu lu te’n lo hmuakin, Nepal a ni hnih a cham chhung 

hian Nepal Foreign Secretary Amrit Bahadur Rai nen  ram pahnihte thawh hona 

chungchang an sawi dun dawn a. Heng bakah hian kawng hrang hrang a ram 

pahnihten hmalakna an neih theih dan tur pawh an sawi rin a ni. 

 

<><><> 


